
MINUTI

Il-Minuti tal-Laqgħa Nru 66, li saret fis-17 ta’ Ġunju 2020, ġew konfermati. 

KORRISPONDENZA

IĊ-CHAIRPERSON (Onor. Beppe Fenech Adami): Ilbieraħ irċevejna dokumentazzjoni u informazzjoni li tlabna mingħand iċ-Chairman tal-Malta Tourism Authority (MTA), Dr Gavin Gulia, liema dokumentazzjoni ġiet iċċirkolata lill-Membri ta’ din il-Kumitat.  Din kienet tinkludi kopja ta’ studju li għamel Dr Gordon Cordina bit-titlu “An Economic Impact Analysis of the Festival Tourism Niche in Malta”, datat Diċembru 2019, u kopja tas-sejħa għall-applikazzjonijiet li ħarġet l-MTA għal post ta’ direttur tal-events.  F’ittra li bagħat, Dr Gulia nfurmana li għadu mhuwiex f’pożizzjoni li jgħidilna kemm ħallset l-Awtorità għall-Isle of MTV mis-sena 2008 sal-2012 u kkonferma li l-Awtorità tikri numru ta’ billboards, u li għalihom inħarġet sejħa.  Qalilna li hemm 20 billboard mikrija u li mhux minnu li jingħataw billboards biex jintużaw minn kumpaniji privati. If I recollect well, l-informazzjoni li tlabna lil Dr Gulia kienet jekk jistax jikkonferma li l-billboards li tikri l-MTA jappartjenux lill-Partit Laburista, u peress li din il-mistoqsija ma ġietx imwieġba, qiegħed nitlob lis-Segretarja sabiex terġa’ tikkomunika ma’ Dr Gulia ħalli jinfurmana jekk effettivament il-billboards li tikri l-MTA humiex l-istess billboards li ntużaw mill-Partit Laburista fl-elezzjoni tal-2017 u jekk humiex billboards li nkrew mill-Partit Laburista. 

ONOR. GLENN BEDINGFIELD: Jiġifieri inti qed tistaqsi jekk humiex proprjetà tal-Partit Laburista? 

IĊ-CHAIRPERSON: Ukoll. Dr Gulia ppreżentalna wkoll kopja ta’ kuntratt li għamlet l-Awtorità dwar l-Isle of MTV.  Huwa bagħat ukoll ittra, datata 30 ta’ Ġunju, indirizzata lili, fejn fiha għamel korrezzjoni dwar dak li xehed dwaru fis-seduta li għaddiet. Min jiftakar sew, Dr Gulia kien qal li l-kumpanija G7 Services Limited u/jew GMED Projects Limited ibbenefikaw b’mod sostanzjali mill-isponsorships tal-MTA. Fil-fatt, f’din l-ittra, li se tiġi mtella’ fuq il-website ta’ dan il-Kumitat, Dr Gulia jgħid li kien żbaljat, fis-sens li mhuwiex minnu li saru pagamenti direttament lill-G7 Services Limited u lil GMED Projects Limited għal dak li għandu x’jaqsam mal-Isle of MTV fl-2018 u jgħid li l-uniċi fondi li ngħataw mill-MTA rigward l-Isle of MTV huma fondi li tħallsu lill-kumpanija Ingliża Viacom International Media Networks UK Limited. Qiegħed nitlob lis-Segretarja tal-Kumitat sabiex din il-korrispondenza u d-dokumentazzjoni kollha li ġiet ippreżentata tittella’ fuq il-website ta’ dan il-Kumitat. 

Ngħaddu issa għall-item li jmiss fuq l-aġenda.

EŻAMI TAL-KONTIJIET FINANZJARJI TAL-AWTORITÀ MALTIJA GĦAT-TURIŻMU GĦAS-SENA 2018  (Dok. 83) (Kont.)

IĊ-CHAIRPERSON:  Wara x-xhieda ta’ Dr Gulia l-ġimgħa li għaddiet, tlabna li llum jiġi jixhed l-ekonomista magħruf Gordon Cordina biex jispjegalna fuq il-karigi li kellu min-naħa tal-MTA rigward il-festival tourism u l-value for money or otherwise ta’ attivitajiet bħal dawn. Għalhekk nitlob lil Dr Cordina sabiex jersaq fuq il-Mejda.

Dr Gordon Cordina ħa postu madwar il-Mejda.

IĊ-CHAIRPERSON: Dr Cordina, hawnhekk se tkun qed tixhed bil-ġurament u allura l-implikazzjoni ta’ dan hija li trid tgħid il-verità u xejn ħlief il-verità. Nitobok tieħu l-ġurament. 

DR GORDON CORDINA: Jiena, Gordon Cordina, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni. 

ONOR. CHRIS SAID: Dr Cordina, l-ewwel nett grazzi talli qiegħed preżenti magħna hawnhekk. Quddiemna għandna rapport, li ġie mibgħut lilna mill-MTA, intitolat “An Economic Impact Analysis of the Festival Tourism Niche in Malta”, datat Diċembru 2019. Dan huwa rapport li għamilt inti permezz ta’ E-Cubed Consultants. Tikkonferma? 

DR GORDON CORDINA: Iva. 

ONOR. CHRIS SAID: Min ikkummissjona dan ir-rapport, jiġifieri min talbek biex isir dan ir-rapport? 

DR GORDON CORDINA: Ir-rapport ġie kkummissjonat mill-organizzatur tal-festival, jiġifieri entità privata li qed torganizza dawn l-avvenimenti. 

ONOR. GLENN BEDINGFIELD: Għal-liema avvenimenti qed nirriferu? 

IĊ-CHAIRPERSON: Erba’ avvenimenti partikolari. Il-ġimgħa l-oħra Dr Gulia f’dan il-Kumitat kien qalilna – u diġà għaddejnielek traskrizzjoni tax-xhieda tiegħu – li l-MTA kienet tinkariga lill-uffiċċju ta’ konsulenza tiegħek biex tipprepara xi rapporti. Jiġifieri inti qed tgħid li mhuwiex il-każ? Hemm xi relazzjoni bejn l-uffiċċju tiegħek u l-MTA? 

DR GORDON CORDINA: Hemm relazzjonijiet, li kienu fil-passat u għadhom għaddejjin, bejn l-uffiċċju tiegħi u l-MTA, però dan ix-xogħol m’għamiltux direttament għall-MTA imma għamiltu għal klijent fis-settur privat li jorganizza dawn it-tip ta’ festivals. Ovvjament ma neskludix li l-klijent tiegħi użah għal skopijiet tal-Awtorità. 

IĊ-CHAIRPERSON: Min hu l-klijent tiegħek? 

DR GORDON CORDINA: Il-klijent huwa 356 Entertainment Group. 

ONOR. CHRIS SAID: Mela qegħdin naqblu li dan huwa rapport li ġie kkummissjonat minn 356 Entertainment Group. 

DR GORDON CORDINA: Korrett. 

ONOR. CHRIS SAID: 356 Entertainment Group huma l-organizzaturi ta’ dawn l-erba’ attivitajiet? 

DR GORDON CORDINA: Iva. 

ONOR. CHRIS SAID: Jiġifieri, Lost and Found, Abode, Summer Daze u Cirque du Soleil huma kollha attivitajiet ta’ 356 Entertainment Group. 

DR GORDON CORDINA: Iva. 

ONOR. CHRIS SAID: Dawn l-attivitajiet kienu qed jiġu ffinanzjati b’mod qawwi mill-MTA.  Hux hekk? 

ONOR. GLENN BEDINGFIELD: Ma naħsibx li huwa fil-kompitu tax-xhud... Dr Cordina, ħalli nagħtik kuntest.  Hawnhekk issemma r-rapport tiegħek, u inti f’dan ir-rapport għedt li dawn l-avvenimenti attiraw lejn Malta an X amount of people. Is-Sinjuri tal-Oppożizzjoni mhumiex qed jemmnu dak li għedt inti f’dan ir-rapport. 

ONOR. CHRIS SAID: Dak int qed tgħidu. 

ONOR. GLENN BEDINGFIELD: Dak x’għedtu intom il-ġimgħa l-oħra. Bdejtu tistaqsu… 

ONOR. CHRIS SAID: Dak qed tgħidu inti. Jekk tagħtini ċans ġej għall-mistoqsija. 

ONOR. GLENN BEDINGFIELD: Dr Cordina, dawn bdew iqajmu dubji minn fejn inti ġibt l-informazzjoni. 

IĊ-CHAIRPERSON: Onor. Bedingfield, s’issa skoprejna li l-MTA qatt ma nkarigat lil Dr Cordina biex jagħmel rapport dwar l-attivitajiet… 

ONOR. GLENN BEDINGFIELD: Jiġifieri qed tgħid li dan ir-rapport huwa ħażin? 

ONOR. CHRIS SAID: Le, anzi! 

IĊ-CHAIRPERSON: Assolutament le.  Huwa rapport professjonali ħafna, però li nista’ nirrileva huwa li filwaqt li dan il-Kumitat ħa l-impressjoni – naħseb anke intom ħadtu din l-impressjoni – li l-uffiċċju ta’ Dr Cordina ġie kkummissjonat ir-rapport mill-MTA, issa jirriżulta li l-MTA qatt ma kkummissjonat studju bħal dan u kien xi ħadd li għandu interess dirett, good luck to him, li kkummissjona r-rapport. 

ONRO. CHRIS SAID: Il-bottomline tar-rapport huwa biex juri x’effett ħallew dawn l-erba’ attivitajiet fuq l-ekonomija tagħna. L-effett fuq l-ekonomija jiddependi fuq in-numru ta’ nies li jkunu attendew, jew li ġew minn barra, għal dawn l-attivitajiet. F’paġna 14 ta’ dan ir-rapport hemm imsemmija l-erba’ attivitajiet waħda waħda u l-ammont ta’ nies li ġew għal kull attività. Dr Cordina, dawk l-ammonti ta’ nies li ġew għal dawn l-attivitajiet min tahomlok? Ivverifikajtom int? Tathomlok l-MTA? Jew tawhomlok min ikkummissjona dan ir-rapport, jiġifieri 356 Entertainment Group? 

ONOR. GLENN BEDINGFIELD: Mela sewwa għedt li qed tiddubita! 

ONOR. CHRIS SAID: Le, jien qed nistaqsih min tah l-informazzjoni, m’iniex niddubita! 

IĊ-CHAIRPERSON: Dr Cordina għamel analiżi tajba tal-istatistika li ġie pprovdut biha. Issa l-Onor. Said qiegħed jistaqsih min tah l-istatistika. 

ONOR. CHRIS SAID: Jien qed nistaqsi jekk ġabhiex Dr Cordina, ivverifikahiex hu, tawhielux l-MTA jew tawhielux min ikkummissjona r-rapport. Fil-fatt nista’ ma nistaqsihielux għax qiegħda fil-footnote ta’ paġna 14. 

DR GORDON CORDINA: L-informazzjoni dwar in-numru ta’ viżitaturi għall-avvenimenti partikolari hija pprovduta min-naħa tal-operatur li qegħdin fl-aħjar pożizzjoni li jagħtu informazzjoni dwar x’qegħdin ibigħu, x’business plan għandhom u x’attivitajiet għaddejjin minnha, però mbagħad il-professjoni tagħna titlob li kull numru li ningħataw ngħadduh minn consistency check. Huwa possibbli li dak l-ammont ta’ viżitaturi ġew Malta matul dak iż-żmien? Kellek biżżejjed capacity ta’ ajruplani? Kellek biżżejjed capacity ta’ lukandi, jew hemm xi ħaġa li b’mod manifest qiegħda tiżgarra minn dawn in-numri? Jiġifieri filwaqt li jien m’għamiltx xogħol ta’ awditur li mort fuq il-post u rajt kemm kien hemm nies u x’ħallsu, min-naħa tiegħi aċċettajt in-numri li tawni u għaddejthom minn consistency check. 

ONOR. CHRIS SAID: Min tahomlok in-numri? 

DR GORDON CORDINA: Għaddewhomlna 356 Entertainment Group li kienu kkummissjonaw ir-rapport. 

ONOR. GLENN BEDINGFIELD: U l-consistency test tkun għamlitu l-firm tiegħek? 

DR GORDON CORDINA: Iva. 

ONOR. GLENN BEDINGFIELD: U inti kkonfermajt li l-informazzjoni li għaddietlek il-kumpanija, jiġifieri l-klijent, kienet taqbel ma’ dak li fil-fatt kien hemm. 

DR GORDON CORDINA: Din hija kwestjoni ta’ hypothesis. Hawnhekk il-hypothesis huwa jekk  in-numru huwiex non kredibbli. 

IĊ-CHAIRPERSON: Huwa possibbli li kienu dawk in-numri? 

DR GORDON CORDINA: Meta għamilna dawn il-consistency checks ivverfikajna li n-numru huwa raġonevoli għat-tip ta’ avveniment, għall-performance tal-kumpanija s’issa, u għal dak li jiġi minn barra minn Malta, u għal dak li pajjiżna kapaċi jieħu għal dak it-tip ta’ avveniment. Fil-fatt huwa importanti li ngħidu li, għalkemm jien ma dħaltx f’din il-kwestjoni direttament, ironikament huwa n-numru żgħir ta viżitaturi li jiġġustifikaw s-sapport min-naħa tal-Gvern għal dan it-tip ta’ festivals, għax minħabba li dan l-ammont ta’ viżitaturi, meta mqabbel ma’ festivals simili barra minn Malta, ikun żgħir minħabba l-kapaċità ta’ pajjiżna u minħabba li m’aħniex connected daqs bnadi oħra, dawn il-festivals jispiċċaw ma jkunux finanzjarjament vijabbli u allura jkollhom bżonn l-għajnuna, però bit-turisti li jattiraw xorta jkunu qegħdin iħallu impatt ekonomiku li mbagħad eventwalment ikun jiġġustifika s-sapport li jkun qed jingħata.  Din hija l-filosofija wara t-tip ta’ sapport li jingħata f’dawn it-tip ta’ proġetti. 

ONOR. GLENN BEDINGFIELD: Bħala persuna li qatt ma studjajt l-ekonomija, qed nifhem sew li l-investiment li qed tagħmel l-MTA f’dawn l-avvenimenti qed iħalli vijabilità ekonomika? 

DR GORDON CORDINA: Bħala return on investment per se, ma dħaltx. Jien dħalt biex nivvaluta l-benefiċċji, imbagħad ikun sta għal ħaddieħor li jgħid “dawn” huma l-benefiċċji skont dan ir-rapport, qegħdin nonfqu “so much”, mela ħalli naraw x’inhi r-rate of return. Dik hija fażi oħra li ma dħalniex fiha aħna. 

ONOR. GLENN BEDINGFIELD: Li qed ngħid jien huwa li, jekk pereżempju, Lost and Found jew Abode ħadu an “X” amount of money mingħand l-MTA, dik is-somma kienet ġustifikata għax min ġie, ħalla fl-ekonomija Maltija an “X” amount of money. 

DR GORDON CORDINA: Din il-konklużjoni, jiġifieri l-ġustifikazzjoni tal-ispiża, ma wasalniex għaliha f’dan ir-rapport għax l-ispiża ma nafuhiex. Li ġejna kkummissjonati biex nagħmlu aħna huma l-benefiċċji li ħarġu minn dawn l-attivitajiet. 

ONOR. GLENN BEDINGFIELD: U x’kienu l-benefiċċji? 

DR GORDON CORDINA: L-ewwel nett, b’mod ġenerali, il-festival tourism bħala niche ta’ turiżmu f’Malta, tipikament għandu tliet tipi ta’ benefiċċji. Wieħed minnhom huwa li jattira turisti direttament għall-avvenimenti li jiġu għal numru ta’ ġranet u jikkreaw potenzjal li jkollok repeat tourism fil-futur, forsi jiġu għal avvenimenti simili fil-futur jew għal raġunijiet oħra wara li jkunu raw pajjiżna. It-tieni tip huwa li jkollok espożizzjoni fuq media globali għax tkun qed tirriklama jew turi, u t-tielet tip huwa li jtejbu l-esperjenza turistika ta’ turisti li ġew fil-pajjiż għal raġunijiet oħrajn għax b’hekk ikollhom post ieħor fejn imorru u avveniment ieħor fuq xiex jonfqu. Mhux kull festival huwa mmirat biex jilħaq dawn it-tliet għanijiet bl-istess mod; hemm festivals li l-aktar li jattiraw huwa turisti diretti, u hemm oħrajn li ma jattiraw turisti diretti xejn imma jagħtu l-exposure jew jagħtu esperjenza aħjar għat-turiżmu. F’dan ir-rapport per se qegħdin inħarsu lejn tip ta’ festivals li xogħolhom huwa l-aktar li jattiraw turisti diretti imma mhux eskluż li qed ikollhom impatt fuq il-media globali, però hawnhekk aħna ħarisna biss lejn it-turiżmu dirett li qed jiġi attirat. Imbagħad, min-numru ta’ turisti wieħed jagħmel stima ta’ kemm qegħdin jonfqu dawn it-turisti u kemm ġranet se jdumu hanwhekk, u allura toħroġ dik li ngħidulha l-injection to the economy. Jiġifieri aħna, f’moħħna, meta naraw ajruplan nieżel fil-pajjiż ma ngħidux ġew it-turisti imma ngħidu ġejjin 200 ruħ li se jonfqu €800 kull wieħed u naraw is-somma ta’ flus li ġiet injettata fil-pajjiż. Però dik is-somma li ġiet injettata fil-pajjiż ma jfissirx li baqgħet kollha f’Malta għax parti minnha sew, madwar nofsha, terġa’ toħroġ barra mill-pajjiż għax irridu nimpurtaw l-affarijiet biex naqdu lil dawk it-turisti, kemm jekk huma servizzi or whatever it may be. Però jibqa’ l-punt li dak li jibqa’ f’pajjiżna x’aktarx se jerġa’ jitħaddem f’pajjiżna bil-multiplier effect. Jiġifieri dak li baqa’ f’pajjiżna se jintnefaq għand kumpaniji oħrajn, li jissupplixxu lill-istess kumpaniji, li mbagħad iħaddmu lin-nies tagħhom, li mbagħad jonfqu l-flus f’kumpaniji oħrajn; il-famuż multiplier effect. Finalment, il-multiplier effect f’Malta fil-każ tat-turiżmu huwa madwar il-valur ta’ wieħed, kull €1 li ġġib, tneħħi l-importazzjoni mill-multiplier, iħalli €1 f’pajiżna bħala profitt. Dak huwa l-value added. Hawnhekk qegħdin naraw erba’ festivals li bejniethom l-istima kienet li jattiraw 37,100 ruħ u li ħallew spiża diretta fil-pajjiż ta’ ftit inqas minn €30 miljun. 

IĊ-CHAIRPERSON: Meta ngħatajt l-inkarigu, inti fhimt li dawn l-erba’ festivals qed jiġu organizzati mill-istess entità? 

DR GORDON CORDINA: Iva. 

IĊ-CHAIRPERSON: Irriżultalek effettivament jekk kenux qegħdin isiru kollha mill-istess entità? Tafx jekk effettivament dawn il-festivals sarux mill-istess kumpanija jew sarux minn kumpaniji diversi li warajhom kellhom l-istess nies? 

DR GORDON CORDINA: Ma nafx nirrispondik fuq hekk. Jien naf minn min ġejt inkarigat u t-terms of reference tiegħi rriferewni għall-festivals… 

ONOR. CHRIS SAID: Fi ftit kliem, min inkarigak qallek li dawk huma erba’ festivals li jorganizzaw huma, 356 Entertainment Group, u li jġibu “daqshekk” għal “dan” u “dan” il-festival”, u inti ħdimt fuq dik il-bażi, imbagħad ħdimt bin-numri li tawk biex ħriġt il-multiplier effect u l-effett fuq l-ekonomija. Hux hekk?

DR GORDON CORDINA: Nikkonferma. 

ONOR. KRISTY DEBONO: Dr Cordina, hawnhekk għamilt rapport bħalma normalment naf li tagħmel inti, b’dettalji li jimpressjonawni, però elenkajt li persentaġġ tal-attendees ta’ dawn il-festivals huma barranin li ġew speċifikament għal dawn il-parties, jiġifieri turisti, persentaġġ huma barranin li jgħixu f’pajjiżna, imbagħad hemm persentaġġ li huma Maltin. Naf li ma kienx kompitu tiegħek li tiġbor l-istatistika, imma kemm kienet kredibbli u realistika li l-organizzaturi jsiru jafu b’mod dettaljat – għax inti rriferejt u kkwotajt numri speċifiċi – min kien turist, min kien barrani jgħix f’Malta u min kien Malti. At the top of my head ngħid li forsi jkunu jafu mill-online booking, imma other than that, biex ivverifikajt il-consistency check, x’kienu l-mezzi tas-sors ta’ din l-istatistika? 

DR GORDON CORDINA: Kif spjegajt qabel, l-istatistika tal-viżitaturi għal kull avveniment partikolari ġiet ipprovduta lili direttament minn min ikkummissjona r-rapport. Aħna, li vverifikajna bħala konsistenza huwa li rajna jekk f’dawk iż-żmenijiet huwiex kredibbli li jiġu dak l-ammont ta’ nies għal dan it-tip ta’ avveniment, fis-sens ta’ jekk kienx hemm biżżejjed lukandi, airline capacity, airport capacity, eċċ. Kif semmejt tajjeb inti, jien ġejt infurmat li s-sors prinċipali ta’ dawn in-numri huwa l-online booking li qegħdin jagħmlu minn barra u li huma verifikabbli, però jien ma vverifikajthomx għax ma kienx parti mit-terms of reference tiegħi. 

ONOR. KRISTY DEBONO: L-għan ta’ dan ir-rapport kien biex 356 Entertainment Group jiġġustifikaw li huwa worth it li l-MTA tinvesti f’dawn il-festivals. Inti, fil-fatt, fil-bidu ktibt li pajjiżna l-average spend tat-turist naqset, jiġifieri fejn qabel t-tourism strategy kienet aktar biex nattiraw il-kwalità, issa we are going more towards quantity. Meta tara li l-average spend naqset u allura hemm il-ħtieġa li ninvestu aktar fil-quality tourist, are these festivals in line with that strategy? 

DR GORDON CORDINA: Il-fatt li over time kien hemm żmien fejn l-average spend tat-turist niżlet, hija parzjalment dovuta, kif għedt tajjeb inti, għall-kwalità tat-turist li qed jiġi attirat. Hemm fatturi oħrajn, bħall-kompetizzjoni ma’ destinazzjonijiet simili fil-Mediterran u lil hinn li jġiegħlu lil pajjiżna jiċċarġja prezzijiet kompetittivi ħalli jattira n-numri li għandu bżonn biex ikun qed jaħdem. Hemm imbagħad fatturi oħrajn li rari naħsbu fihom. Pereżempju, jekk jiġu aktar tfal fil-kompożizzjoni demografika tat-turisti, il-per capita spend tittendi li titbaxxa għax ikun żdied bniedem li l-ispiża tiegħu mhux bilfors tiżdied in a commensurate manner. Il-kwestjoni ta’ festival tourism bħala niche aktar naraha fil-kuntest tal-bżonn li nbaxxu l-età medja tat-turist li jiġi Malta, speċjalment mis-suq Ingliż, fejn nafu bil-problema demografika li ż-żgħażagħ, għal ammont ta’ żmien, ma tantx kienu qegħdin jaraw lil Malta attraenti u allura konna qegħdin nitilfu dik il-faxxa, bil-potenzjal li jiżdied id-dħul tagħhom u li jerġgħu jiġu aktar tard. Allura, fl-opinjoni tiegħi, kien hemm bżonn dik id-diversifikazzjoni anke fil-kuntest ta’ attivitajiet simili li saru minn pajjiżi oħrajn biex jattiraw din it-tip ta’ niċċa turistika u jiżviluppaw is-suq minnha. Naħseb li għadda ż-żmien li nitkellmu fuq it-turiżmu f’pajjiżna b’mod ġenerali. Irridu niddistingwu ħafna bejn dak it-turist li jiġi għax-xogħol – kif tafu aktar minni, anke min jiġi hawn jagħmel tlett ijiem xogħol u jitlaq, ukoll huwa meqjuż bħala turist – għalkemm xorta qed iħalli impatt fuq l-ekonomija tagħna, bejn it-turist li jiġi għall-konferenzi, u dak li jiġi għal avvenimenti speċifiċi, jew għall-weekend, jew għall-ambjent.  Dawn ħaqqhom marketing effort differenti. Imma forsi qed niddevja wisq mill-mistoqisja oriġinali tiegħek, Onor. Debono. Il-punt fundamentali huwa li ma nistgħux naraw biss din in-niche f’kuntest ta’ dak li għaddej b’mod ġenerali fit-turiżmu, imma fil-bżonn aktar speċifiku li niżviluppaw niċeċ differenti għall-market segments differenti fil-pajjiż. 

ONOR. CHRIS SAID: Inti spjegajt fuq l-issue ta’ turisti mir-Renju Unit u kif tlifna ċertu segment ta’ żgħażagħ eċċ. L-istatistika li pprovdewlek 356 Entertainment Group kienet tinkludi minn fejn kienu ġejjin it-turisti ta’ età żgħira li attendew dawn l-attivitajiet? 

DR GORDON CORDINA: Iva, u huma dettaljati f’rapporti oħrajn li ġew qabel dan ir-rapport. Kif qegħdin taraw, dan ir-rapport huwa forma ta’ powerpoint presentation, u kien very much an update ta’ rapporti oħra li saru qabel. Fl-2016 għamilna rapport ħafna aktar dettaljat dwar dawn il-punti kollha li qegħdin iseħħu hawnhekk, u allura ma kienx hemm bżonn li l-istess rapport jerġa’ jinkiteb over and over again, għalhekk għamilna updates tal-istess rapport. Imma, iva, konna dħalna fihom dawn l-issues. 

ONOR. CHRIS SAID: Jiġifieri qed tgħid li tawk breakdown mil-liema pajjiżi kienu ġejjin it-turisti. 

DR GORDON CORDINA: Iva, konna nafu li ċerti festivals huma mmirati mainly għall-Ingilterra, oħrajn għall-… 

ONOR. CHRIS SAID: Le, mhux hekk staqsejtek, Dr Cordina. Jien staqsejt jekk 356 Entertainment Group fin-numri li tawk qalulekx li, pereżempju, mill-4,000 ruħ li ġew speċifikament għal Abode, hemm tant li ġew mill-Ingilterra, tant mill-Ġermanja, tant minn Franza, eċċ. 

DR GORDON CORDINA: Le, ma tawnix speċifikament dik il-breakdown, imma jien tlabt indikazzjoni tas-suq li għalih qiegħed jimmira l-aktar kull festival.  Allura minn hemmhekk stajna nieħdu l-idea tal-geographic destination source tat-turisti li qegħdin jiġu attirati. 

ONOR. CHRIS SAID: Naqblu li d-dħul għal dawn il-festivals huwa b’xejn? 

DR GORDON CORDINA: Mhux neċessarjament; hemm minnhom iħallsu għat-tickets minn barra. Jiddependi għal-liema festival qiegħed tirriferi. Ħafna drabi dawk li jiġbdu t-turisti direttament ikun hemm ticket x’jitħallas. 

ONOR. CHRIS SAID: 356 Entertainment Group tawk dokumentazzjoni li turik kemm inxtraw tickets?  Għax jekk hemm ticket għall-entratura hemm xi ħaġa li lilek tista’… Jekk l-entratura tkun b’xejn, ma jistax ikollok record ta x’daħal, u ta’ min daħal u ma daħalx, imma jekk inxtraw tickets minn barra, hemm prova li turik x’tickets inxtraw minn barra. Din l-informazzjoni għaddewhielek? 

DR GORDON CORDINA: Le. Jien qatt ma tlabt għal dik il-verifika primarjament għax ir-rapporti tiegħi huma prospettivi, jiġifieri qegħdin jippruvaw jivvalutaw dak li mistenni li se jkun qed jiġri u x’impatt se jkollu fuq l-ekonomija. Però, f’verżjonijiet ta’ qabel ta’ dan ir-rapport konna dħalna fl-impatti finanzjarji, li qed issemmi inti, tal-bejgħ u kemm minnu ġej minn bejgħ f’bars u kemm minnhom ġej mis-settur tar-restaurants, eċċ. Dawk ir-rapporti fihom aktar dettalji milli fih dan ir-rapport. 

ONOR. CHRIS SAID: Dawn ir-rapporti kienu qegħdin jiġu kkummissjonati biex jiġu mgħoddija lill-MTA biex abbażi tagħhom l-MTA tgħaddi l-fondi lill-organizzaturi? 

DR GORDON CORDINA: Filwaqt li jien qatt ma dħalt direttament f’din ir-relazzjoni, m’għandix għalfejn niddubita dak li qed tgħid inti. 

IĊ-CHAIRPERSON: Dr Cordina, inti għedt li tagħmlu checks biex taraw l-ammont ta’ sodod fil-lukandi, is-seats fuq l-ajruplan, eċċ. Mil-lat professjonali tista’ tgħidli jekk jagħmilx sens li nisponsorjaw bil-miljuni attivitàjiet bħal dawn f’Awwissu fejn nafu li nkunu qegħdin full capacity u li biex issib seat fuq ajruplan f’dak l-istaġun huwa diffiċli u allura ekonomikament ma jagħmilx sens li jiġu bblokkjati seats... 

ONOR. GLENN BEDINGFIELD: Proprju għalhekk ma ssibx seat, għax jiġu għal dawn l-avvenimenti!
IĊ-CHAIRPERSON: Ħa jwieġeb hu. 

ONOR. GLENN BEDINGFIELD: Qed tiddubitaw… 

IĊ-CHAIRPERSON: Le, m’iniex qed niddubita. Jien qed nistaqsi lill-espert, għax s’issa kellna xi ħadd li qalilna li għamel studji u m’għamilhomx, u issa għandna hawnhekk lil Dr Cordina li għamel studju u għalhekk qed nistaqsi lilu bħala l-espert. 

ONOR. GLENN BEDINGFIELD: U m’intomx temmnuh. Qegħdin tiddubitaw... 

IĊ-CHAIRPERSON: Le, mhux m’aħniex nemmnuh. Jien qed nistaqsi jekk fil-fehma tiegħu hijiex idea tajba li l-MTA tonfoq litteralment miljuni ta’ ewro biex iġġib 10,000 ruħ f’Awwissu meta nafu li f’Awwissu Malta tkun in full capacity u ma ssibx seat fuq ajruplan. Naħseb li hija mistoqsija leġittima. 

DR GORDON CORDINA: Din il-mistoqsija ma dħaltx fiha fil-kuntest tar-rapporti tiegħi u allura l-kummenti li se ngħaddi issa huma purament opinjonijiet li jistgħu jiġu challenged aktar tard. Jista’ jkun hemm sens f’dik it-tip ta’ attività jekk il-pajjiż ikun qiegħed jipprova jiddiversifika l-prodott turistiku tiegħu t’Awwissu. Mela jekk f’Awwissu, bħala marketing, qed nipprova mmur daqsxejn away from sun and sea, anke għax forsi hemm ħafna pressure fuq is-sun and sea infrastructure ta’ Malta, u minflok immur għall-marketing niche oħra, jista’ jkun hemm dik it-tip ta’ strateġija. 

IĊ-CHAIRPERSON:  Grazzi.  Aktar mistoqsijiet?

ONOR. KRISTY DEBONO: Dr Cordina, nifhem tajjeb li dan huwa l-uniku rapport li għamilt relatat mat-turiżmu, jew inkella għamilt rapporti għall-MTA, jiġifieri għandek exposure of knowledge aktar wiesa’ tas-settur? 

DR GORDON CORDINA: Għamilna diversi rapporti fuq is-settur turistiku, fosthom kien hemm wieħed tal-2014 dwar l-impatt tat-turiżmu kollu kemm hu, li mingħalija kien sar għall-Ministeru aktar milli għall-Awtorità. Konna għenna lill-Awtorità fuq xi proġetti oħrajn, li però se jkolli nirriferi għar-records tiegħi biex niftakar x’inhuma.  Li hu żgur huwa li dan għamilnih għal 356 Entertainment Group u mhux għall-Awtorità. 

ONOR. KRISTY DEBONO: Ħalli nibqa’ mal-istrateġija tan-niche marketing u n-niche funding. Mill-informazzjoni li għandek inti f’dan is-settur, jista’ jkun li kien hemm każ fejn kien hemm party organisers, kumpaniji, li xtaqu, jew inkella kien ħaqqhom, jew inkella ħadu ftit funding imma mhux biżżejjed, u li potenzjalment il-multiplier effect tagħhom kien ikun tajjeb daqs dawn, jekk mhux aktar, kieku ngħatalhom il-funding ġustifikat kif ingħataw 356 Entertainment Group għal dawn l-erba’ festivals? 

DR GORDON CORDINA: M’għandix informazzjoni fuq dan il-punt, ma dħaltx fil-mistoqsija ta’ jekk hemmx kumpaniji oħrajn, u m’għandix idea l-MTA lil min tat fondi. Jien ma dħaltx fl-allocation  tal-baġit tal-MTA, jiġifieri ma nistax nagħtik risposta għal dik il-mistoqsija. 

IĊ-CHAIRPERSON: Hawn aktar mistoqisjiet? 

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet): Dr Cordina, l-ewwel nett grazzi talli qiegħed hawnhekk. Ħalli nagħmillek xi mistoqsijiet dwar l-injezzjoni diretta li ħallew dawn il-festivals, kull wieħed skont kemm attira turisti.  Qiegħed nirriferi għal paġna 15 tar-rapport tiegħek. Dawn il-festivals saru fuq medda ta’ sena kalendarja waħda. Il-multiplier effect li konna qegħdin nitkellmu fuqu qabel huwa diġà kkalkolat f’dak il-mekkaniżmu, jew dawn il-€30 miljun joħolqu ripple effect ekonomika li l-ammont ikun saħansitra aktar minn hekk? 

DR GORDON CORDINA: Naħseb nista’ nirriferik għall-paġna, li mhijiex enumerata, fejn fiha hemm “Table 4 - Breakdown of DIRECT, INDIRECT and INDUCED value added and employment”. Hemmhekk għandna kolonna fil-value added generation, li bażikament hija s-somma ta’ pagi u profitti li baqgħu fil-pajjiż b’riżultat ta’ dawk id-€29 miljun, €30 miljun li ġew injettati. Għalhekk għedt li all said and done il-multiplier huwa viċin in-numru wieħed għax kien hemm €29 miljun u baqa’ €27 miljun fl-ekonomija tagħna b’impatt fuq l-annual average full time equivalent employment li dik l-ispiża hija stmata li tiġġenera, maqsuma f’setturi differenti tal-ekonomija. 

ONOR. ALEX MUSCAT: Jiġifieri s-€27 miljun huma l-indirect effect tat-€30 miljun nefqa li għamlu dawk it-turisti li ġew għal dawn l-events? 

DR GORDON CORDINA: Dawk is-€27 miljun huma value added, jiġifieri s-somma ta’ pagi u profitti li baqgħu fil-pajjiż. 

IĊ-CHAIRPERSON: But is it actual? Pereżempju, Cirque du Soleil bdiet f’Malta f’Novembru 2019. So am I right to say that these are projections rather than actual? 

DR GORDON CORDINA: Iva. 

IĊ-CHAIRPERSON: Anke the amount of attendees. 

DR GORDON CORDINA: Iva. 

IĊ-CHAIRPERSON: Jiġifieri meta tgħid li 356 Entertainment Group ipprovdietilkom l-istatistika, ma qalitx li għamlet kunċert u ġew 10,000 ruħ imma qaltilkom li se tagħmel, pereżempju, Cirque du Soleil, u qed tipproġetta li se jiġri “hekk”. U inti, rightly so, fuq dawk il-projections  tagħhom ħdimt in-numri. Am I right to conclude that the figures of attendees is not an actual figure but a projected figure? 

DR GORDON CORDINA: Correct. 

IĊ-CHAIRPERSON: Għall-argument setgħu qalulek li għal Cirque du Soleil, minflok ġejjin 10,000 ruħ ġejjin 50,000 ruħ. Safejn naf jien, Cirque du Soleil was a flop għax ġrat f’Novembru u kien hawn all the turmoil li kien hawn f’Novembru. Jiġifieri meta ngħidu Cirque du Soleil kien se jiġġenra €5 miljun, effettivament that was a projection which you projected on statistics which were presumed. 

DR GORDON CORDINA: Yes. Policy decisions jittieħdu ħafna drabi fuq expectations and projections partly grounded in past behaviour, imma wkoll expectations għall-futur li importanti jkunu konsistenti ma’ indikaturi oħrajn li jkollok fil-pajjiż u anke ma’ realtajiet oħrajn. Jiġifieri kif qed tgħid tajjeb inti, aħna wasalna għal din il-konklużjoni dejjem ibbażata fuq l-initial input ta’ 5,600 viżitatur għal dak l-event. 

IĊ-CHAIRPERSON: U allura L-MTA should now be in a position, għax 2019 għalqet, li tagħmel il-postmortem ta’ projected and actual. Dan l-eżerċizzju ma tagħmlux inti? 

DR GORDON CORDINA: Dan l-eżerċizzju m’iniex ikkummissjonat nagħmlu, però jekk nista’, immur daqsxejn lil hinn mir-rapport u naqsam magħkom ftit ħsebijiet.  L-awtoritajiet fil-pajjiż iridu jiddeċiedu jridux jixtru event, jew iridux jixtru numru ta’ turisti li qed jiġu, li huma żewġ kunċetti differenti. Jien nista’ nixtri event, basta dak l-event iseħħ fil-pajjiż, u l-verifika tkun jekk l-event seħħx. Jekk iva, allura l-ħlas, whatever it may be, huwa ġustifikabbli, imbagħad il-pajjiż jieħu fuqu r-riskju jiġux turisti jew le, jew inkella dak kienx event li forsi jiżviluppa aħjar fil-futur, as opposed li jkollok arranġament fejn li taħseb li trid tixtri t-turisti, kif jiġri ħafna drabi fil-low cost airlines biex tkun taf kemm ġibt turisti għal kull ewro li nfaqt. Jien naħseb – u din hija opinjoni personali tiegħi – li meta għandek attivitajiet li għadhom qed jibdew, ir-riskji se jkunu ogħla, u diffiċli tgħid x’jista’ jkun qed jiġri fil-pajjiż, jew barra minn pajjiżna, biex tgħid li talli tfajt “daqshekk” injezzjoni se ġġib żgur “dak” l-ammont ta’ nies, għax hemm wisq affarijiet out of your control, speċjalment meta l-affarijiet ikunu għadhom jibdew. Però dan ma jfissirx li l-pajjiż m’għandux jipprova, jekk iħoss dak il-bżonn, li jiżviluppa dik in-niċċa. Ħafna drabi ngħidu li waħda mir-raġunijiet għalfejn jeżisti gvern fil-pajjiż huwa biex jassorbi fuqu riskji li kieku l-privat ma jeħux. Dan għax il-Gvern għandu iktar riżorsi f’idejh u għandu iktar sorsi ta’ dħul li huma ċerti, għax jaf fejn għandu jmur, milli l-privat li se joqgħod lura milli jissogra. Però dawn huma kummenti teoretiċi tiegħi li ma dħaltx fihom, la f’dan ir-rapport...

IĊ-CHAIRPERSON: Però l-punt tiegħi kien li jkun tajjeb li l-MTA, issa li s-sena għalqet u allura hemm l-istatistika ta’ the actual attendees, li kif qiegħed tgħid inti, is very final, jiġifieri nafu kemm marru jaraw s-Cirque Du Soleil, jistgħu jkunu jafu jekk effettivament id-differenza bejn il-projection u the actual u x’kienet ir-raġuni għalfejn ma seħħitx il-projection. Jista’ jkun li l-projection kienet indikat an attendance which actually never got to materialise.
DR GORDON CORDINA:  Għal skopijiet ta’ moniteraġġ, verifika, li mbagħad iwasslu għal titjib ta’ policy design fil-futur...

IĊ-CHAIRPERSON: And you would say there are the tools to do that for these verifications.

DR GORDON CORDINA: Yes.

IĊ-CHAIRPERSON: And you would recommend it. L-iktar ħaġa professjonali li tista’ ssir hija li wara li jkun għadda l-avveniment issir il-verification, or otherwise, ta’ dak li tkun ipproġettajt. 

DR GORDON CORDINA: Iva, bil-kalkoli li kemm jista’ jkun ikunu jirriflettu r-realtajiet u jidħlu fir-raġunijiet għalfejn ma jkunux intlaħħqu l-projections. Il-forecasts qegħdin hemmhekk biex jindikawlek x’inhu mistenni jiġri, imma x’attwalment jiġri rari huwa dak li fir-realtà tkun qed tistenna, speċjalment f’din id-dinja iktar globalizzata, li l-inqas xokk x’imkien ieħor se jkollu l-impatt fuqna wkoll. Jiġifieri aktar milli ngħidu li ma wasalniex, jew inkella wasalna x’imkien differenti, huwa aktar importanti li naraw l-għalfejn u x’nistgħu nitgħallmu minnu għall-futur. Bħala ċittadin, iktar milli bħala professjonist, naħseb li dawn il-lezzjonijiet tajjeb li nitgħallmuhom f’kull ambitu tal-politika pubblika. 

ONOR. ALEX MUSCAT: Dr Cordina, mill-estimi li inti ġejt provdut u li rajt li jagħmlu sens u li mhumiex ċifri bla sens, dawn l-erba’ avvenimenti partikolari f’dik is-sena taħt analiżi ġġeneraw kważi €30 miljun. Naf li l-kompitu tiegħek kien differenti, però tagħmlu stimi ekonomiċi ta’ kemm tista’ tinvesti l-MTA biex qed jiġġenera dan it-tip ta’ ġid?

DR GORDON CORDINA: Meta inti tagħmel policy decision ħafna drabi trid tagħmilha fuq dak li huwa mistenni li se jiġri, u tgħid “hawnhekk” qegħdin nistennew li se jkollna valur miżjud fil-pajjiż ta’ €27 miljun. Given li l-assunzjonijiet mhumiex non kredibbli, given li l-mudell ħadem kif suppost, given li wasalna għal dik il-figura, allura l-Awtorità tgħid, li jekk nefqet €27 miljun, fl-ekonomija baqgħu €27 miljun. Jiġifieri €27 miljun huwa qisu l-baġit minimu li wieħed jitfa’ f’dawn it-tip ta’ attivitajiet. Però mbagħad trid tqis ukoll li l-politika pubblika għandha prijoritajiet oħrajn, u Allaħares kull attività li għandha bżonn flus tal-Gvern se tkun qiegħda titlob l-ammont kollu ta’ benefiċċju li ħalliet fl-ekonomija! U hemmhekk fejn forsi rridu noqogħdu ftit attenti dwar kif qegħdin ninvestu dawn il-flus u x’rates of return qegħdin nieħdu minnhom.

ONOR. ALEX MUSCAT: Se nistaqsik għal opinjoni; jekk tħossok skomdu feel free li ma tirrispondix. Hawnhekk għandna quddiemna l-kontijiet tal-MTA u kemm l-MTA effettivament għenet biex isiru dawn l-events partikolari. Milli stajt insib jien, Lost and Found u Abode ħadu €230,000 kull wieħed u Summer Daze ħa €620,000. Jiġifieri fuq dawk it-tliet avvenimenti ntnefqu ftit iktar minn €1 miljun. Ejjew nassumu li...

IĊ-CHAIRPERSON: Minn fejn qed iġġib dawn iċ-ċifri? Ma naħsibx li inti korrett għax dawn jirriferu għal snin differenti.

ONOR. ALEX MUSCAT: Qed immur għas-snin taħt eżami. Bl-assumption li ma ntnefqux iktar minn €2 miljun mill-MTA fuq dawn l-events, u r-ritorn kien ta’ ċirka €27 miljun f’ġid li nħoloq fl-ekonomija, dik kienet deċiżjoni ekonomika ħażina jew deċiżjoni ekonomika leġittima?

DR GORDON CORDINA: Jekk għandna bażi soda biex ngħidu li €2 miljun kienu assolutament neċessarji biex il-festivals iseħħu, allura r-risposta hija iva. Kieku mingħajr dawk iż-€2 miljun il-festivals ma kenux se jseħħu, allura ngħidu li mn’alla ntnefqu għax minħabba fihom seħħew u b’hekk iġġenerajna dawn is-€27 miljun li qegħdin nitkellmu fuqhom hawnhekk. Fl-aħħar mill-aħħar ir-risposta tiegħi tiddependi ħafna fuq kemm kienet essenzjali l-għajnuna biex jiġu ġġenerati dawn it-tip ta’ attivitajiet. Filwaqt li jien m’għandix bażi soda fuq xiex ngħid kemm hija essenzjali l-għajnuna, nista’ nikkummenta li minn dak li rajt fi studji għal pajjiżi oħrajn, in-numru ta’ viżitaturi li Malta kapaċi tiġbed għal dawn l-avvenimenti huwa relattivament żgħir meta mqabbel ma’ kunċerti simili. Allura l-financial sustainibility tagħhom hija inqas attreanti milli hija f’pajjiżi barranin. Dan bħal meta ngħidu li għandna bżonn nissussidjaw il-low coast airlines għax għandna l-limitazzjonijiet ovvji bħala konnettività u m’għandniex mezzi oħra ta’ konnettività. U allura hemmhekk jiġi l-investiment tal-Awtorità.

Għalkemm huwa ftit barra mis-suġġett tagħna llum, tajjeb li ngħid li jista’ jkun li ssibu li Malta tonfoq figura relattivament għolja għal kull turist li nġibu fil-pajjiż. M’iniex qed nirriferi għall-festival tourism, imma b’mod ġenerali. Il-pajjiż jonfoq il-flus biex jattira turisti f’Malta, u l-ammont huwa għoli għall-ammont ta’ turisti li qed inġibu, meta mqabbel ma’ pajjiżi oħrajn. Però naħseb ukoll li fl-accounts ta’ ħafna pajjiżi oħrajn, dan l-infieq qiegħed moħbi fl-infieq reġjonali biex ir-reġjuni jattiraw it-turisti, u ħafna drabi dawn ir-reġjuni, bħal Spanja, il-Greċja, eċċ., ikunu qegħdin jikkompetu bejniethom. Nerġa’ ngħid li huwa diffiċli li wieħed jagħmel dawk il-comparisons b’ċertu reliability meta nkunu qegħdin inqabblu ma’ pajjiżi oħrajn.

ONOR. ALEX MUSCAT: Jekk m’iniex sejjer żball, l-2018 jew l-2019 iġġeneraw madwar €2 biljun – dawn iċ-ċifri ma joħorġux mill-operaturi imma joħorġu mill-Gvern – fl-ekonomija mit-turiżmu, u l-baġit tal-MTA għall-istess sena kien ta’ bejn €70 u €80 miljun. Dak l-investiment li qed tagħmel l-MTA proporzjonat maż-€2 biljun li qed iħalli t-turiżmu hawnhekk, kif jikkompara?

DR GORDON CORDINA: Internazzjonalment jista’ jkun li jkun għoli, imma għax, kif qed ngħid, ħafna pajjiżi jaħdmu d-dħul u nfiq tagħhom f’regional data u mhux f’national data. Li però tajjeb li niddiskutu huwa kemm kien se jkollna inqas capacity fil-linji tal-arju, kemm kien se jkollna inqas marketing li effettivament ġab it-turisti, eċċ., li kieku ma ntnefqux dawn is-€70 miljun jew €80 miljun. Naħseb li dak ikun eżerċizzju interessanti li permezz tiegħu wieħed jara l-effettività, u mhux sempliċement biex ngħidu konniex effettivi jew le, imma anke biex naraw il-famuż marginal return on the last euro spent u nistaqsu jekk jaqblilniex nitfgħu iktar fuq l-airline jew inkella fuq il-marketing.  U b’hekk inkunu nistgħu noħorġu konklużjonijiet interessanti.

ONOR. CHRIS SAID: Rigward l-issue tal-attivitajiet, inti kellek operaturi oħra li fittxew l-għajnuna tiegħek biex jissottomettu rapporti għal attivitajiet li riedu jorganizzaw bl-għajnuna tal-MTA? 

DR GORDON CORDINA: Niftakar li kont ikkuntattjat minn persuna, li però kienet għadha lura ħafna fil-ħsieb tagħha tal-business model li trid topera, u għedtilha tiġi lura għandi wara li tkun żviluppat business plan, idealment ma’ kumpanija ta’ management consultants u mhux ma’ economic consultants. Għax aħna nidħlu wara li jkun sar il-business plan u nkunu nafu x’se jinbiegħ u kemm se jkun hemm nies, fejn imbagħad nivvalutaw l-impatt ekonomiku. Mingħand din il-persuna ma smajtx iktar u ma nafx x’ġara.

ONOR. CHRIS SAID: Dawn l-attivitajiet li jiġu mgħejjuna fl-għeqqel tas-sajf minn fondi pubbliċi, kif tarahom jikkompetu ma’ attivitajiet li jsiru minn organiżżazzjonijiet oħra li m’għandhomx l-għajnuna ta’ fondi pubbliċi, u allura jridu jikkompetu għall-istess nies? Pereżempju, fl-istess perjodu li jsir Summer Daze isiru numru ta’ parties oħra, għax dan huwa party...

ONOR. GLENN BEDINGFIELD: Għal-liema parties qed tirriferi?

ONOR. CHRIS SAID: Qed nitkellem fuq parties li jsiru minn organiżżazzjonijiet oħra.

ONOR. GLENN BEDINGFIELD: Pereżempju?

ONOR. CHRIS SAID: Sib ir-reklamar ta’ dak iż-żmien u tkun taf.

ONOR. GLENN BEDINGFIELD: Imma liema huma?

ONOR. CHRIS SAID: Ma nafx, qed nistaqsih.

IĊ-CHAIRPERSON: Fil-ġimgħa ta’ Santa Marija.

ONOR. CHRIS SAID: Jekk inti jkollok xi ħadd li qed jieħu €1.2 miljun mingħand il-Gvern biex jorganizza din l-attività, kif ikun qed jitpoġġa vis-à-vis xi ħaddieħor privat... (Interruzzjonijiet)

ONOR. GLENN BEDINGFIELD: Sur President, ma naħsibx li aħna ġibna lil Dr Cordina...

ONOR. CHRIS SAID: Ta ħafna opinjonijiet u għandi dritt...

ONOR. GLENN BEDINGFIELD: L-ewwel nett ma tistax tqabbel avvenimenti nazzjonali organizzati mill-Gvern ma’ party f’każin, u barra minn hekk ma naħsibx li dan huwa r-remit tax-xhud li għandna quddiemna llum.

IĊ-CHAIRPERSON: Jekk mhuwiex ir-remit ta’ Dr Cordina allura jista’ jwieġeb li mhuwiex ir-remit tiegħu.

ONOR. GLENN BEDINGFIELD: Imma l-Onor. Said qed jipprova jimplika affarijiet...  Dr Cordina mhuwiex qiegħed hawnhekk biex jgħidilna ma’ xiex jaqbel u ma’ xiex ma jaqbilx! Dr Cordina jitkellem fuq l-informazzjoni li jkollu quddiemu u mhux fuq x’jaħseb l-Onor. Membru li qed jagħmel il-mistoqsija!

IĊ-CHAIRPERSON: Dr Cordina, il-mistoqsija tal-Onor. Said hija din:  does the injection from public funds distort the economic ambience of the country in terms of competition? 

DR GORDON CORDINA: Jiddispjaċini imma se jkolli nirrispondi b’mod teoretiku.  Ir-risposta hija li jekk l-injection tal-Gvern se tneħħi distortions ikbar u se ġġib level playing field b’dak il-mod, jista’ jkun li għandek sitwazzjoni aħjar. Però mingħajr ma jkolli l-fatti quddiemi ta’ dan l-avveniment, l-avveniment l-ieħor, u nagħmluha bid-data biex naraw x’distortions kien hemm u x’market failures kien hemm x’insolvu, ma nistax immur oltre minn din l-opinjoni bbażata fuq teorija.

IĊ-CHAIRPERSON: Grazzi. Ma jidhirx li hawn aktar domandi, għalhekk nirringrazzjak, Dr Cordina, u nitolbok tirtira mill-Kamra.

DR GORDON CORDINA: Nirringrazzjakom.

IĊ-CHAIRPERSON: F’dan l-istadju l-Kumitat qiegħed jiġi aġġornat għal ġurnata u b’aġenda li tiġi kkomunikata fi stadju ulterjuri.

Fl-3:45 p.m. il-Kumitat aġġorna.
